
մանկավարժական գիտությունների թեկնածու, ՀՊՄՀ 

 

 

2014 թ. դեկտեմբերի 1-ին «Հանրակրթության մասին» Հայաստանի Հանրապետության 

օրենքում լրացումներ և փոփոխություններ կատարելու մասին» ՀՀ օրենքի ընդունումով 

Հայաստանի Հանրապետությունը ամրագրեց համընդհանուր ներառական կրթության 

անցման քաղաքական կամքը. «Հայաստանի Հանրապետությունը համընդհանուր 

ներառական կրթությունը հռչակում է որպես յուրաքանչյուր երեխայի կրթության իրավունքի 

ապահովման երաշխիք»: 

Համընդհանուր ներառական կրթությունը պետք է իրականացվի հետևյալ 

սկզբունքներով՝  ոչ թե երեխան պետք է հարմարվի համակարգին, այլ համակարգը երեխային, 

երեխան չպետք է մեկուսանա ընտանիքից, ուստի նա պետք է հաճախի իր բնակավայրի 

մոտակա դպրոցը, և համընդհանուր ներառական կրթությունը բոլոր աշակերտների 

կրթության որակը բարձրացնելու հնարավորություն է ընձեռում։  

  Համընդհանուր ներառականությանը զուգահեռ՝ շարունակում են գործել 

սահմանափակ թվով հատուկ դպրոցներ, որոնք ապահովում են որոշակի կարիքներ ունեցող 

երեխաների կրթությունը: Գործում են նաև տարածքային մանկավարժահոգեբանական 

աջակցության կենտրոնները։ Հաստատվել և գործում են նաև երեխայի կրթության կարիքների 

գնահատման նոր չափանիշները և եռաստիճան համակարգը: Առաջին աստիճանի 

գնահատումը կատարվում է դպրոցում՝ դպրոցի մանկավարժական ներուժի միջոցով՝ 

ներգրավելով ծնողին և այլ մասնագետների: Երկրորդ աստիճանի գնահատումը կատարվում 

է տարածքային մանկավարժահոգեբանական ծառայության կողմից, իսկ գնահատման երրորդ 

աստիճանը կատարվում է հանրապետական մանկավարժահոգեբանական կենտրոնի կողմից՝ 

բողոքարկման առկայության դեպքում։  

Դպրոցական մակարդակում մանկավարժահոգեբանական աջակցության 

ծառայությունները տրամադրվում են այն սովորողներին, ովքեր սահմանված կարգով 

գնահատվել և ճանաչվել են որպես կրթության առանձնահատուկ պայմանների կարիք 

ունեցող: Աջակցության խմբի կազմում ընդգրկվում են հաստատության ուսուցչի 

օգնականը(ները), հատուկ մանկավարժը(ները), հոգեբանը, սոցիալական մանկավարժը և 

բուժքույրը: Եթե հաստատությունում չկան նշված մասնագետները, ապա նրանք հրավիրվում 

են տվյալ հաստատությունը սպասարկող Տարածքային կենտրոնից։  Հանրակրթական 

ուսումնական հաստատությունում երեխայի կրթության առանձնահատուկ պայմանների 

կարիքի դպրոցական մակարդակի գնահատման արդյունքների ամփոփումից հետո 

առավելագույնը 15-օրյա ժամկետում, աջակցության խումբը ծնողի մասնակցությամբ, մշակում 

է սովորողի Անհատական ուսուցման պլան՝ ԱՈՒՊ։ ԱՈՒՊ-ում ներառված աջակցող 

ծառայությունների տեսակը, ժամանակահատվածը, տևողությունն ու ծավալները որոշվում են 

սովորողի դպրոցական կամ տարածքային մակարդակների գնահատման ընթացքում 

հավաքագրված տեղեկատվության հիման վրա[1]։  

Կրթության առանձնահատուկ պայմանների կարիք ունեցող սովորողի կրթության 

կազմակերպման առաջնային պայմանը անհրաժեշտ բարենպաստ միջավայրի ապահովումն 

է, ինչը սկսվում է մանկավարժների վերաբերմունքի (սիրտ), հմտության (ձեռք) և 

գիտելիքի(գլուխ) եռամիասնության դրսևորումից: Առանց այս եռամիասնության շատ դժվար 

կլինի խոսել որակյալ կրթության մասին, ուստի ուսուցիչներն ու դպրոցի բոլոր 

մանկավարժական աշխատողները իրենց մեջ պե՛տք է ունենան այս հավատամքը՝ սիրտ 

(վերաբերմունք), գլուխ (գիտելիք) և ձեռք (հմտություն), որոնցով նրանք կհաղթահարեն բոլոր 

այն դժվարությունները, որոնց նրանք բախվում են ամեն օր[3, 43]:  

Ուսուցիչների ու դպրոցի բոլոր մանկավարժական աշխատողների դրական 

վերաբերմունքը միայն բավարար չէ բարենպաստ միջավայր ապահովելու համար, քանի որ 

կապկու երեխայի կրթությունը իրականացվում է համադասարանցիների հետ, ուստի շատ 

կարևոր է նաև դասընկերների և նրանց ծնողների դրական վերաբերմունքը այդ երեխաների 

հանդեպ։ Պակաս կարևոր չէ նաև կապկու երեխայի ծնողի վստահության հարցը։ Շատ 

ծնողների թվում է, որ գնահատելով իրենց երեխայի կրթության առանձնահատուկ 

պայմանների կարիքը՝ դպրոցը պիտակավորում է  իրենց երեխային, ուստի շատերը 

հրաժարվում են թե՛ գնահատումից, թե՛ աջակցություններից։  

  Բարենպաստ միջավայր ասելով՝ հասկանում ենք նաև մանկավարժահոգեբանական 

աջակցության բարձր մակարդակ, ինչը հնարավոր է , երբ հստակ գիտենք թե ովքեր են 

աջակցելու, ինչպե՞ս են աջակցելու, արդյոք նրանք կարող են աջակցել, ունեն 

համապատասխան մասնագիտական կոմպետենցիաներ, անհրաժեշտ անձնային որակներ և 

այլն։ Այստեղ մեծ է ուսուցչի օգնականի դերը։ Իսկ ո՞վ կարող է աշխատել ուսուցչի օգնական։  

Ուսուցչի օգնականի պաշտոն զբաղեցնողը պետք է ունենա բարձրագույն մանկա-

վարժական կրթություն, կամ բարձրագույն կրթություն և/կամ վերջին տասը տարվա 

ընթացքում մանկավարժական առնվազն երեք տարվա աշխատանքային ստաժ: 

Հանրակրթական ուսումնական հաստատության ուսուցչի օգնականի պաշտոնը կարող 

է զբաղեցնել սույն պաշտոնի որակավորման պահանջները բավարարող և տվյալ 

հանրակրթական ուսումնական հաստատությունում ուսուցչի պաշտոնում չաշխատող 

անձը[2]։ 

Արդյոք վերը նշված որակավորման պահանջները բավարար են ուսուցչի օգնական 

աշխատելու համար։ Ուսումնասիրությունները ցույց են տվել, որ ուսուցչի օգնականներից 

շատերը ունեն համապատասխան գիտելիքներ իրենց նեղ մասնագիտական առարկաներից, 

դասավանդման մեթոդիկայից, սակայն չունեն գիտելիքներ հատուկ մանկավարժությունից, 

հոգեբանությունից, ծանոթ չեն մանկավարժական աջակցության սկզբունքներին և այլն։ Կամ 

ունեն բավարար գիտելիքներ հատուկ մանկավարժությունից, սակայն ուսուցման 

տեսությունից պատկերացում չունեն։ Այս դեպքում ինչպես են  օժանդակելու ուսուցիչներին 

բոլոր, այդ թվում կրթության առանձնահատուկ պայմանների կարիք ունեցող սովորողների 

համար ուսումնական նյութերի պատրաստման գործընթացում կամ ինչպե՞ս են մասնակցելու 

ուսուցչի կողմից դասերի պլանավորման աշխատանքներին։  

Ներկայացնենք ուսուցչի օգնականի գիտելիքներին, կարողություններին և 

հմտություններին ներկայացվող ընդհանրական պահանջները՝ 

1) հանրակրթական ուսումնական հաստատության ուսուցչի օգնականի պաշտոնը 

զբաղեցնողը պետք է իմանա ստորև նշված նորմատիվ իրավական ակտերի այն դրույթները, 

որոնք վերաբերում են կրթության բնագավառին և կանոնակարգում են պաշտոնի նկարագրով 

ամրագրված լիազորությունները`  

ա. ՀՀ Սահմանադրությունը, «Կրթության մասին», «Հանրակրթության մասին», «Լեզվի 

մասին», «Երեխայի իրավունքների մասին»  Հայաստանի Հանրապետության օրենքները, 

«Հայաստանի Հանրապետության պետական հանրակրթական ուսումնական 

հաստատություն» պետական ոչ առևտրային կազմակերպության օրինակելի 

կանոնադրությունը, 

բ. առարկայական չափորոշիչները, ծրագրերը և իր պաշտոնային պարտականու-

թյուններին վերաբերող՝ նախարարության համապատասխան նորմատիվ ակտերը, 

իրավական այլ փաստաթղթեր, 

գ. մանկավարժության տեսության և մեթոդիկայի, հոգեբանության, մինչբժշկական 

օգնության հիմունքները,  

2) աշխատանքի անվտանգության, սովորողների կյանքի և առողջության պահպանման 

կանոնները [2]:  

  Բարենպաստ միջավայր ասելով՝ հասկանում ենք հարմարեցված միջավայր, շենքային 

համապատասխան պայմաններ, վերելակ, թեքահարթակ, հանգստի սենյակ, խաղասենյակ, 

ուսումնական նյութեր, ուսումնաօժանդակ նյութեր, ռեսուրս-կաբինետներ և այլն։  

Ներառական կրթություն իրականացնող դպրոցներում բարենպաստ կրթական 

միջավայրի մանկավարժական պամաններ առաջադրելու նպատակով մի շարք 

ուսումնասիրություններ ենք  կատարել տարբեր  դպրոցներում, կազմել հարցաթերթիկներ 

ուսուցիչների, ուսուցչի օգնականների, աշակերտների, ծնողների համար։ Արդյուքում 

արձանագրել  ենք  հետևյալ խնդիրները՝  

 առկա է մանկավարժահոգեբանական ծառայություններ մատուցող մասնագետների 

փորձառության պակաս կամ բացակայություն, 

 առարկայական ուսուցիչների դասավանդման մեջ ներառական մոտեցումների, 

մեթոդների պակաս, 

 ներառականության գաղափարի սխալ ընկալում, իրազեկվածության ցածր 

մակարդակ ծնողների շրջանում, 

 ֆիզիկական միջավայրի ոչ համարժեք պայմաններ:  

Ամփոփելով վերը նշված խնդիրները՝  եկանք  հետևյալ եզրահանգման. 

1. Համընդհանուր ներառական կրթություն իրականացնող դպրոցներում դեռևս կան 

ուսուցիչներ, ովքեր չունեն բավարար պատրաստվածություն և անհրաժեշտ վերաբերմունք՝ 

ներառական կրթությունն ապահովելու և արդյունավետ իրականացնելու համար:  

2. Շատ դպրոցներում չկան համընդհանուր ներառական կրթություն իրականացնելու 

համար անհրաժեշտ նյութատեխնիկական պայմաններ, ուստի հնարավոր չի լինում 

ապահովելու  կրթական համապատասխան բարենպաստ միջավայր կապկու երեխաների 

համար, ինչը լուրջ խոչընդոտ է:  

3. Հանրակրթական դպրոցներում սովորող ԿԱՊԿՈՒ երեխաների ծնողների մոտ կա 

թյուր կարծիք, որ իրենց երեխային գնահատելիս ոտնահարվում է նրանց իրավունքը, քանի որ  

հետագայում «պիտակավորվում» են իրենց երեխաները: Այդ պատճառով էլ շատ ծնողներ 

հրաժարվում են համընդհանուր ներառականությունից՝ մասնավորապես երեխայի կարիքը 

գնահատելուց:  

4. Շատ ծնողներ, ում երեխաները սովորում են ԿԱՊԿՈՒ երեխաների հետ, կարծում են, 

որ վերջիններս խանգարում և խոչընդոտում են իրենց երեխաների արդյունավետ կրթության 

իրականացմանն ու կրթական որակների բարելավմանը, ինչը մեր կարծիքով դարձյալ 

անհրաժեշտ տեղեկատվության պակասի արդյունք է:  

5․ Ուսուցչի օգնականները հաճախ դայակի, բացակայող ուսուցչին փոխարինողի, 

դասարանը զբաղեցնողի դերակատարումներ են ունենում, այլ ոչ թե աջակցող ուսուցչի։ 

6․ Ուսուցչի օգնականները մասնագիտական գործառույթների իրականացման համար 

չունեն բավարար պատրաստվածութուն։  

Այսպիսով՝ համընդհանուր ներառական կրթությունը կշահի, եթե ներառական 

կրթություն իրականացնող դպրոցներում գործեն բարենպաստ կրթական միջավայրի 

ապահովման մանկավարժական հետևյալ պայմանները՝  

 Կրթության առանձնահատուկ պայմանների կարիք ունեցող սովորողի կրթության 

կազմակերպման առաջնային պայմանը  սկսվում է մանկավարժների վերաբերմունքի (սիրտ), 

հմտության (ձեռք) և գիտելիքի(գլուխ) եռամիասնության դրսևորումից:  

 Կրթության առանձնահատուկ պայմանների կարիք ունեցող երեխաների հետ 

աշխատող ուսուցիչները պետք է շարունակական  համապատասխան 

վերապատրաստումներ անցնեն։ 

 Անհրաժեշտ է ծնողների համար մշտական գործող տեղեկատվական- լուսավորչական 

սեմինար-պարապմունքներ իրականացնել՝  համընդհանուր ներառական կրթության 

վերաբերյալ։  

 ԿԱՊԿՈՒ երեխաների ծնողների հետ աշխատելիս անհրաժեշտ է դրսևորել 

հանդուրժողականություն, ապրումակցում, հաճախակի կատարել դերային փոփոխություն և 

համբերատար ներկայացնել  ներառական կրթության բոլոր  դրական կողմերը՝ 

պաշտպանելով կապկու  երեխայի  կրթության իրավունքը։  

 Դպրոցականների և նրանց ծնողների համատեղ մասնակցությամբ ուսումնական 

տարվա ընթացքում առնվազն 4 անգամ պետք է բարության դասեր կազմակերպվեն։ 

 Դպրոցի ուսումնադաստիարակչական աշխատանքների տարեկան պլանի մեջ պետք է 

ընդգրկել խտրականությունը դատապարտող միջոցառումների շարք։   

  Վարչական աշխատողները՝ մասնավորապես տնօրենի՝ ուսումնական աշխատանքի 

գծով տեղակալը, իր գործառույթների շրջանակներում պետք է համակարգի և վերահսկի 

ուսուցչի օգնականների աշխատանքը՝ կանխելով վերջիններիս ոչ մասնագիտական 

գործունեությունը։  

 Ուսուցչի օգնականները մասնագիտական գործառույթների իրականացման համար 

պետք է շարունակական  համապատասխան վերապատրաստումներ անցնեն։ 

FAVORABLE PEDAGOGICAL CONDITIONS FOR PROVIDING AN EDUCATIONAL 

ENVIRONMENT, IMPLEMENTED IN INCLUSIVE SCHOOLS 

The article is devoted to universal exclusive education and the environment. Achieving a healthy 

environment requires competent teachers and teacher aides, a positive attitude, and the material and 

technical resources. Providing an enabling environment is very important, which begins with the 

attitude of educators (heart), skill, skill (hand) and knowledge (head) - the manifestation of the trinity. 

Keywords: favorable educational environment, child with special educational needs, teacher 

assistant, universal inclusive education, tolerance, empathy 

 

 

 

 

 

 

 

  


